
శ్రీరంగమాహాత్మ్యము








      హారాది నానామణివ్రాతరింధోళి జాజ్వల్యమానాకృతిన్ నిల్పుటల్ మీశుభాకార

      మీదృగ్విధంబంచు భావించు భక్తవ్రజంబున్ గృతార్థత్వ మొందింపఁగాతా రమా

      నాథ ధాత్రీసనాథాయ నా రంగానాథా నమస్తే నమస్తే నమః.

గీ. అనుచు వినుతించు హరిణలాంఛనునిఁ జూచి, చెంగటికిఁ జేరవచ్చి లక్ష్మీసహాయుఁ

      డిట్లనియె నీదుతపమున కిచ్చలోన, మెచ్చితిని నీస్తవము చాల మెచ్చఁజేసె.

క. నీస్తుతిరూపం బగుభువ, నస్తుత్యము దండకము నెవరు జదివిన యా

      నిస్తులపుణ్యుల కిత్తు స, మస్తశుభంబులును ధరణిమండలియందున్.

క. నీవేమి నన్ను వేడిన, నా వరము నొసంగువాఁడ నడుగుమనిన నో

      దేవ భవచ్ఛాసనమున, నావశ మగుమండలంబునన్ సుఖవృత్తిన్.

ఉ. ఉన్నెడ దక్షుశాప మిది యూరక నాకనుభూతమయ్యె నీ

      మన్నన యోషధీచయము మాయకమైన తుషారశీకరా

      భ్యున్నతి బ్రోదిసేయ నిఁకఁ బుట్టదు త్రాణకటాక్ష ముంచవే

      నన్నుఁ బరిగ్రహించి యనినన్ గరుణావరుణాలయుం డనున్.

క. ఈ పుష్కరిణీస్మరణము, పాపంబుల కెదురుచుక్క భవనాశనమై

      చూపట్టు నీకు దక్షుని, శాపంబున నీవు నెంత స్నాతవుగానన్.

క . శ్రీగావేరీపరివృత, మీకోవిలలోన నుండి యీయాకృతితో

      నీకుఁ బ్రసన్నుఁడ నైతిఁ, గైకొను మారోగ్యభాగ్యకామితఫలముల్.

మ. అమలాలాస్యనివాసమండలము నీహారాంశురేఖావృతం

      బమలాత్మించు కళాకలాపరతిరమ్యం బోషధీతర్ధనం

      బమృగప్రాయము సర్వజీవనకరం బైనట్టి నెమ్మేనితో

      రమణిన్ రోహిణిఁ గూడియుండుము దివారాత్రంబు లిచ్ఛారతిన్.

మ. కలవే పుష్కరిణీసమానసరసుల్ గంగాసమానాపగల్

      జలజావాశినిఁ బోలినట్టివి వధూజన్మంబులే దైవతం

      బులకున్ నాదుమహత్వముం గలదె నీపుణ్యాతిరేకంబుచే

      గలిగె న్నన్ను భజింపబొమ్ము సుఖివై కల్యాణశీలంబులున్.

క. ఇల నీరస మిది మొదలుగ, బొలుచున్ నీపేరఁ జంద్రపుష్కరిణియనన్

      జలజారి పర్వముల నీ, సలిలంబులఁ దీర్థమాడి చను మెల్లపుడున్.

గీ. ఇచటఁ బ్రత్యక్షముగఁ జూతు రెవ్వరై, జనులు రంగస్థలంబు దర్శన మొనర్చి

      కడమనెలవుల నేబరోక్షమునఁగాని, కానుపించుదు భక్తవర్గంబునకును.

